
Shri Mahakala Kavacham

శ్రీ మహాకాలకవచమ్

ఓం శ్రీగణేశాయ  నమః ।
శ్రీభైరవ   ఉవాచ
అథ వక్ష్యామి దేవేశి కవచమ్ మన్త్రగర్భకమ్  ।
మూలమన్త్రస్వరూపం  చ విశ్వమఙ్గలకాభిధమ్  ॥ ౧॥
సర్వసమ్పత్ప్రదం చైవ  మహాకాలస్య పార్వతి ।
గుహ్యాతిగుహ్యపరమం మూలవిద్యామయం ధ్రువమ్  ॥౨॥
పరమార్థప్రదం   నిత్యం భోగమోక్షైకకారణమ్ ।
మహాభయహరం దేవి మహైశ్వర్యప్రదం   శివే ॥ ౩॥
కవచస్యాస్య దేవేశి ఋషిర్భైరవ  ఈరితః।
అనుష్టుప్ఛన్ద  ఇత్యుక్తం  మహాకాలశ్చ దేవతా ॥ ౪॥
కూర్చబీజం పరాశక్తిస్తారం కీలకమీరితమ్ ।
ధర్మార్థకామమోక్షార్థే  వినియోగః ప్రకీర్తితః  ॥ ౫॥
అథ ధ్యానమ్ ।
శ్యామవర్ణం  మహాకాయం మహాకాలం త్రిలోచనమ్  ।
నీలకణ్ఠం  స్వతేజస్కం నేత్రత్రయవిభూషితమ్   ॥౬॥
ఖట్వాఙ్గచర్మధరం  దేవం వరదాభయపాణికమ్ ।
శూలహస్తం చ ఖట్వాఙ్గధారిణం  మన్త్రనాయకమ్  ॥ ౭॥
పినాకహస్తం దేవేశం తోమరం బిభ్రతం  విభుమ్ ।
ప్రాతః  పఠేత్సహస్రం  వై భైరవం  తు సదా స్మరేత్ ।
ఏవం విధేన ధ్యానేన మనసా చిన్తయేద్విభుమ్ ॥౮॥
అథ కవచమ్ ।
ఓం హ్రం  శిరః పాతు మే కాలః లలాటే హ్రీం  సదా మమ ।
హ్రం  కారకం ప్రతీచ్యాం  మే బీజద్వయస్వరూపిణీ ॥ ౧॥

హ్రీం  పాతు లోచనద్వన్ద్వం  ముఖం హ్రీమ్బీజరూపిణి  ।
హ్రీం  కారకం కణ్ఠదేశే  హ్రీం  పాతు స్కన్ధయోర్మమ  ॥౨॥
మహాకాలః సదా పాతు భుజౌ సవ్యే నసౌ మమ ।
హ్రీఙ్కారం  హౄదయం పాతు హ్రం  మేఽవ్యాదుదరం సదా ॥ ౩॥
హ్రీం  నాభిం పాతు సతతం దేవీ హ్రీఙ్కారరూపిణీ  ।
అవ్యాన్మే లిఙ్గదేశం  చ హ్రీం  రక్షేద్గుహ్యదేశకే  ॥ ౪॥
కూర్చయుగ్మం పాతు పాదౌ స్వాహా పాదతలం మమ ।
శ్రీషోడశాక్షరః  పాతు సర్వాఙ్గే మమ సర్వదా ॥ ౫॥
అన్తర్వహ్నిశ్చ మాం పాతు దేవదత్తశ్చ భైరవః ।
నగలిఙ్గామృతప్రీతః   సర్వసన్ధిషు  రక్షతు ॥౬॥
మహోగ్రో మాం సదా పాతు మమేన్ద్రియసమూహకమ్  ।
శివో మమేన్ద్రియార్థేషు   రక్షయేద్దక్షిణేష్వపి  ॥ ౭॥
మహాకాలః పశ్చిమేఽవ్యాద్దక్షిణే  దేవదత్తకః।
భగలిఙ్గామృతం  ప్రీతో  భగలిఙ్గస్వరూపకః ॥౮॥
ఉదీచ్యామూర్ధ్వగః  పాతు పూర్వే సమ్హారభైరవః  ।
దిగమ్బరః శ్మశానస్థః  పాతు దిక్షు విదిక్షు చ ॥౯॥
ఫలశ్రుతిః  ।
శతలక్షం ప్రజప్తోఽపి  తస్య మన్త్రం  న సిధ్యతి ।
స శాస్త్రజ్ఞానమాప్నోతి   సోఽచిరాన్మృత్యుమాప్నుయాత్ ॥ ౧౦॥
మన్త్రేణ  మ్రియతే యోగీ రక్షయేత్ కవచం తతః ।
త్రిసన్ధ్యం   పఠనాదస్య కవచస్య తు పార్వతి ॥ ౧౧॥
సిద్ధయోఽష్టౌ  కరే తస్య మహేశ ఇవ చాపరః ।
రూపేణ స్మరతుల్యేష్టో కామినీనాం ప్రియో  భవేత్ ॥ ౧౨॥
తస్మాదేతత్సుకవచం న దేయం యస్యకస్యచిత్ ।
భక్తియుక్తాయ శాన్తాయ దానశీలాయ ధీమతే ॥ ౧౩॥
యోదదాతి సుశిష్యేభ్యో వశ్యే తస్య జగద్భవేత్ ।
గుహ్యాద్గుహ్యతరం  గుహ్యం మహారుద్రేణ  భాషితమ్ ॥ ౧౪॥
రవౌ భూర్జే లిఖేద్వర్మ స్వయమ్భూః కుసుమస్త్రజా  ।

కుఙ్కుమేనాష్టగన్ధేన   రక్తేన  నిజరేతసా ॥। ౧౫॥
ధారయన్మూర్ధ్ని  వా బాహౌ ప్రాప్నుయాత్పరమాం  గతిమ్ ।
ధనకామో లభేద్విత్తం పుత్రకామో  లభేత్ప్రజామ్ ॥ ౧౬॥
సర్వాన్ రిపూన్ రణే జిత్వా కల్యాణీ గృహమావిశేత్ ।
యస్య కణ్ఠగతం  తస్య కరస్థాః  సర్వసిద్ధయః ॥ ౧౭॥
శ్రీవిశ్వకవచం  నామ కవచం న ప్రకాశయేత్  ।
రహస్యాతిరహస్యం చ గోపనీయం స్వయోనివత్ ॥ ౧౮॥
ఇతి శ్రీరుద్రయామలే   తన్త్రే విశ్వమఙ్గలం  నామ మహాకాలకవచం సమ్పూర్ణమ్  ।

